
«Ոստիկանության մասին» օրենքի և հարակից օրենքների նախագծերի վերաբերյալ ստացված առաջարկությունների
	1.   ՀՀ վարչապետի աշխատակազմի պետաիրավական վարչություն

	1. Նախագծով առաջարկվում է, որ հանցագործությունները և այլ իրավախախտումները կանխելու նպատակով Ոստիկանությունն իրավունք ունենա բանկերից, վարկային կազմակերպություններից, գրավատներից, խաղատներից, զենքի առևտրով զբաղվող կազմակերպություններից, դեղատներից, առևտրի օբյեկտներից և առևտրի իրացման վայրերից, հանրային սննդի օբյեկտներից, սահմանափակման ենթակա ծառայության օբյեկտներից, ուսումնական հաստատություններից, էլեկտրոնային համակարգերի միջոցով (նկարահանող համակարգերով) հսկվող ավտոկայանատեղեր ունեցող ավտոկայանատեղի գործունեությունը կազմակերպող մարմնից, ավտոմոբիլային տրանսպորտի բնագավառի կառավարում իրականացնող լիազոր մարմնից պահանջելու և ստանալու տեսագրություններ, ունենալ հասանելիություն դրանց տարածքում տեղադրված տեսահսկման համակարգերին ամենօրյա 24-ժամյա իրական ժամանակի ռեժիմով: Ինչպես նկատելի է նախագծով նախատեսվել են հաստատությունների սահմանափակ շրջանակ, որոնցից Ոստիկանությունն իրավունք կունենա պահանջելու և ստանալու տեսագրություններ, հասանելիություն ունենալ դրանց տարածքում տեղադրված տեսահսկման համակարգերին ամենօրյա 24-ժամյա իրական ժամանակի ռեժիմով, մինչդեռհարց է առաջանում, թե ինչ հանգամանքների հաշվառմամբ են ընտրվել հենց նշված հաստատությունները: 
	Ընդունվել է ի գիտություն
Տեսանկարահանող սարքերի պարտադիր տեղադրման պահանջ նախատեսվում է սահմանել նախագծերի փաթեթով նախատեսված հաստատությունների համար՝ հաշվի առնելով դրանց տարածքներում կատարվող հանցագործությունների ծավալները, բնույթը, հանրային վտանգավորությունը և տեսահսկման միջոցով իրավախախտումների կանխման և բացահայտման հնարավորությունը։

Վերլուծությունների արդյունքում պարզվել է, որ 2023 թվականի ընթացքում Երևան քաղաքում կատարված կողոպուտների 58%-ը կատարվել են փողոցներում, 30%-ը՝ զբոսայգիների, սննդի օբյեկտների, առևտրի կետերի, առևտրի իրականացման վայրերի, գեղեցկության սրահների և դեղատների տարածքներում։ 
Գողությունների 68%-ը կատարվել են տրանսպորտային միջոցներում, 27%-ը՝ փողոցներում, իսկ 5%-ը առևտրի կետերի, առևտրի իրականացման վայրերի, ժամանցի վայրերի տարածքներում։
 Այսպիսով, նշված հաստատությունների տարածքներում տեսանկարահանող սարքերի տեղադրումը կնպաստի այդ տարածքներում կատարվող հանցագործությունների թվի կտրուկ նվազմանը և կատարված հանցագործությունների բացահայտմանը։

	2. Նախագծով Ոստիկանությանը հնարավորություն է տրվում հասանելիություն ունենալ, ի թիվս այլնի նաև, բանկերի, վարկային կազմակերպությունների, ուսումնական հաստատությունների տարածքում տեղադրված տեսահսկման համակարգերին ամենօրյա 24-ժամյա իրական ժամանակի ռեժիմով, ինչպես նաև վերջիններից պահանջելու և ստանալու տեսագրություններ: Մինչդեռ, հարկ է նկատել, որ ի տարբերություն նախագծով առաջարկվող մյուս հաստատությունների՝ նշված հաստատությունների համար համապատասխան տարածքը տեսահսկման համակարգերով ապահովելու պարտադիր պահանջ չի նախատեսվել, որի պարագայում նաև, ըստ էության, վերջիններիս վրա չի տարածվի «Հայաստանի Հանրապետության վարչական իրավախախտումների վերաբերյալ օրենսգրքում լրացումներ կատարելու մասին» ՀՀ օրենքի նախագծով նախատեսվող վարչական պատասխանատվությունը: Ընդ որում, եթե մյուս հաստատությունների մասով վերաբերելի օրենքներում հստակեցվում է, թե համապատասխան հաստատությունների կոնկրետ որ հատվածները պետք է տեսաձայնագրվեն, ապա հիշյալ հաստատությունների մասով համապատասխան կարգավորումները բացակայում են:
	Չի ընդունվել
 Նշված հաստատությունների համար տեսահսկման համակարգերով ապահովելու պարտադիր պահանջ կնախատեսվի համապատասխան ենթաօրենսդրական ակտերով։

	3. Նախագծերի փաթեթով սահմանվում է, որ դրանում ընդգրկված օրենքներն ուժի մեջ են մտնելու 2024 թվականի հունվարի 1-ից և գործելու են պարտադիր տեսահսկման համակարգերի տեխնիկական բնութագիրը և օգտագործման կարգը սահմանող Կառավարության որոշումն ուժի մեջ մտնելու օրվանից: Մինչդեռ, նախագծով չի նախատեսվել Կառավարության համապատասխան որոշման ուժի մեջ մտնելու ժամկետ: Այս առումով, ուշադրության է արժանի «Նորմատիվ իրավական ակտեր մասին» ՀՀ օրենքի դրույթն առ այն, որ եթե օրենսդրական ակտով (բացառությամբ Սահմանադրության) սահմանված նորմը կարող է կատարվել միայն այդ ակտով նախատեսված ենթաօրենսդրական նորմատիվ իրավական ակտի ընդունմամբ, կամ դրա կատարումն ուղղակիորեն պայմանավորված է ենթաօրենսդրական նորմատիվ իրավական ակտի ընդունմամբ, ապա օրենսդրական ակտի անցումային դրույթներով սահմանվում են նաև ենթաօրենսդրական նորմատիվ իրավական ակտի ընդունման նախատեսվող ժամկետը:
	Ընդունվել է

	4. Նախագծերի փաթեթով սահմանվում է, որ դրանում ընդգրկված օրենքներն ուժի մեջ մտնելուց հետ 1 տարվա ընթացքում համապատասխան մարմինները պարտավոր են իրականացնել տարածքը տեսահսկման համակարգերով ապահովելու պահանջը: Մինչդեռ, հարց է առաջանում, թե ինչպես են գործելու օրենքներն այն դեպքում, երբ դրա ուժի մեջ մտնելու պահին դրանում ամրագրված դրույթները կենսագործելը, ըստ էության, պայմանավորված է համապատասխան օբյեկտներում տեսահսկման համակարգերի առկայությամբ:
	Ընդունվել է

	2.  ՀՀ վարչապետի աշխատակազմի իրավաբանական վարչություն
	04․12․2023

	
	02/10.39/41657-2023

	     1. Նախագծերի փաթեթի մի շարք կարգավորումներով բանկերին, վարկային կազմակերպություններին, գրավատներին, խաղատներին և մի շարք այլ տնտեսվարողների պարտադրվում է իրենց միջոցներով օրենքով նկարագրված որոշակի տարածք ապահովել տեսահսկման համակարգերով, սակայն նախագծի կարգավորումներից հստակեցված չէ, թե ինչ նպատակով է իրենց վրա դրվում սեփական միջոցներով այդպիսի պահանջներ կատարելու պարտականություն։ Պարզ չէ՝ տնտեսվարողը կարո՞ղ է օգտագործել տեսագրությունները, և եթե այո, ապա ի՞նչ կարգով և պայմաններով։
	Ընդունվել է ի գիտություն
Քննարկվող նախագծերի փաթեթով տնտեսվարող սուբյեկտների համար նախատեսված չէ իր կողմից տեղադրված տեսանկարահանող սարքերից օգտվելու արգելք։ Հանցագործությունների օպերատիվ բացահայտումը տեսանկարահանող սարքերի կիրառմամբ բխում է հանրության և տնտեսվարող սուբյեկտների շահերից, քանի որ այդպիսով վերջիններիս կողմից շահագործվող տարածքում  իրավախախտում կամ հանցագործություն նախապատրաստվելիս, կատարվելիս կամ դրա կատարումից հետո ոստիկանությանը իր գործառույթները արդյունվետ իրականացնելու հնարավորություն է տալիս՝ այդպիսով պաշտպանելով նաև տնտեսվարող սուբյեկտների շահերը։
Տեսահսկման համակարգերի տեխնիկական բնութագիրը և օգտագործման կարգը սահմանվելու են Կառավարության որոշմամբ։


	     2. Նախագծով առաջարկվում է հանցագործությունների բացահայտման նպատակով որոշակի տնտեսվարողների՝ օրենքով նկարագրված տարածքում տեղադրել 24-ժամյա ռեժիմով ՆԳՆ-ին հասանելի տեսահսկման համակարգեր։

ՀՀ սահմանադրության 78-րդ հոդվածի համաձայն՝  հիմնական իրավունքների և ազատությունների սահմանափակման համար ընտրված միջոցները պետք է պիտանի և անհրաժեշտ լինեն Սահմանադրությամբ սահմանված նպատակին հասնելու համար: Սահմանափակման համար ընտրված միջոցները պետք է համարժեք լինեն սահմանափակվող հիմնական իրավունքի և ազատության նշանակությանը:

Ներկայացված հիմնավորումներով՝ նախագծով առաջարկվող կարգավորումը խնդրահարույց է համաչափության սկզբունքի տեսանկյունից։ Մասնավորապես՝ պարզ չէ՝ չկա արդյոք մասնավոր կյանքի անձեռնմխելիության իրավունքին միջամտող ավելի պակաս ինտենսիվ և նույնչափ պիտանի միջոց հանցագործությունների կանխման իրավաչափ նպատակին հասնելու համար (օրինակ՝ տեսանկարահանող միջոցների համար սահմանել այնպիսի տեխնիկական պահանջներ, որոնք անձանց դեմքերը մթնեցնելու միջոցով անհնարին են դարձնում նույնականացումը մինչև համապատասխան հիմքի առկայությունը)։
	Ընդունվել է 
Սահմանադրության  87-րդ հոդվածի համաձայն՝ պետական և տեղական ինքնակառավարման մարմիններն իրենց իրավասությունների և հնարավորությունների շրջանակում պարտավոր են իրագործել Սահմանադրության 86-րդ հոդվածով սահմանված՝ տնտեսական, սոցիալական և մշակութային ոլորտներում պետության քաղաքականության հիմնական նպատակները։ Սահմանադրությամբ ամրագրված  սկզբունքների պահպանման և նշված նպատակների պատշաճ իրականացման նպատակով ՀՀ ներքին գործերի նախարարությունն իրականացնում է իր լիազորութունները՝ ապահովելով Ոստիկանության մասին օրենքի 2-րդ հոդվածով սահմանված խնդիրների իրականացումը։ 

Անհրաժեշտ է հաշվի առնել նաև, որ ահաբեկչության սպառնալիքը, թմրամիջոցների ապօրինի շրջանառության ծավալները և մարդու կյանքին ու առողջությանը, պետության անվտանգությանը սպառնացող մի շարք այլ  հանցագործությունների անկառավարելի աճը, անհրաժեշտություն է առաջացրել առավել լայն հնարավորություններ ստեղծել նախապատրաստվող, կատարվող կամ կատարված հանցագործություններին հնարավորինս արագ արձագանքելու համար։ Այսպիսով, գտնում ենք, որ նախագծերի փաթեթում ներկայացված կարգավորումնեը ոչ միայն չեն հակասում համաչափության սկզբունքին և չեն սահմանափակում անձանց իրավունքներն ու ազատություննեը, այլ բխում են անձանց շահերից, քանի որ միտված են պաշտպանելու վերջիններիս հակաիրավական ոտնձգություններից։
Ինչ վերաբերում է անձանց նույնականացումն անհնարին դարձնելու համար համապատասխան տեխնիկական միջոցների կիրառման անհրաժեշտությանը, ապա դրա անհրաժեշտությունը բացակայում է, քանի որ ելնելով անձնական տվյալների պաշտպանության առաջնահերթությունից՝ անձանց նույնականացումը նախատեսվում է իրականացնել բացառապես հանցագործությունների կանխման և բացահայտման նպատակով։

	3. ««Շահումով խաղերի, ինտերնետ շահումով խաղերի և խաղատների մասին» օրենքում լրացում կատարելու մասին» ՀՀ օրենքի 1-ին հոդվածով լրացվող՝ օրենքի 6-րդ հոդվածի 2-րդ մասի ժդ կետի համաձայն՝ շահումով խաղերի, խաղատների գործունեության կազմակերպչի կողմից պետք է ապահովվի ՀՀ ոստիկանության «Ոստիկանության տեսալուսանկարահանող էլեկտրոնային համակարգերի կառավարման կենտրոն» ՊՈԱԿ-ին ամենօրյա 24-ժամյա իրական ժամանակի ռեժիմով հասանելիության տրամադրումը պարտադիր տեսահսկման համակարգերին։

Հաշվի առնելով օրենքի ճկունությունը ապահովելու անհրաժեշտությունը՝ գտնում ենք, որ նախագծի վերոնշյալ դրույթում չպետք է նշվի համապատասխան ՊՈԱԿ-ի անվանումը։

Նշված դիտարկումը վերաբերելի է նաև նախագծի մյուս համանման կարգավորումներին։
	Ընդունվել է

	4. «Վարչական իրավախախտումների վերաբերյալ Հայաստանի Հանրապետության օրենսգրքում լրացումներ կատարելու մասին» ՀՀ օրենսգրքի նախագծի 1-ին հոդվածով լրացվող՝ օրենսգրքի 187․1-ին հոդվածի 2-րդ մասի համաձայն՝ նշված հոդվածի 1-ին մասով նախատեսված արարքը, որը կրկին կատարվել է վարչական տույժ նշանակելու օրվանից հետո՝ մեկ տարվա ընթացքում՝ առաջացնում է տուգանքի նշանակում՝ սահմանված նվազագույն աշխատավարձի երեքհարյուրապատիկի չափով:

Հաշվի առնելով, որ նշված հոդվածի 1-ին մասով նկարագրված զանցանքը տևող է, գտնում ենք, որ անհրաժեշտ է սահմանել որոշակի ժամանակահատված, որպեսզի տնտեսվարողները ժամանակ ունենան օրենքի պարտադիր պահանջները կատարելու և կրկին չտուգանվելու համար։
	Ընդունվել է

	5. «Վարչական իրավախախտումների վերաբերյալ Հայաստանի Հանրապետության օրենսգրքում լրացումներ կատարելու մասին» 1-ին հոդվածով նախատեսված կարգավորումը նվազագույն աշխատավարձի 300-ապատիկի չափով տուգանք է նախատեսում տարածքը տեսահսկման համակարգերով ապահովելու պարտադիր պահանջը խախտելու համար։

Հաշվի առնելով, որ վերոնշյալ զանցանքի սուբյեկտներ կարող են հանդիսանալ տարբեր կարգավիճակ և ֆինանսական հնարավորություններ ունեցող տնտեսվարողներ, գտնում ենք, որ նախագծով նախատեսված սանկցիայի չափը պետք է լինի տարբերակված՝ համաչափության սկզբունքի իրացումը ապահովելու նպատակով։
	Չի ընդունվել
Հաշվի առնելով, որ նախագծերի փաթեթում ներառված հաստատությունների ֆինանսական շրջանառության ծավալները հնարավոր չէ որոշել պայմանավորելով այդ հաստատությունների բնույթով, կարգավիճակով, զբաղեցրած տարածքով, կամ որևէ այլ չափորոշիչով, ուստի որևէ կերպ դրանց համար տարբերած սանկցիաներ ամրագրելն անիրատեսական է։

	6. Նախագծերի փաթեթի անցումային դրույթներով նախատեսված չեն օրենքների նախագծերից բխող ենթաօրենսդրական նորմատիվ իրավական ակտերի ընդունման ժամկետները, ինչը հակասում է «Նորմատիվ իրավական ակտերի մասին» ՀՀ օրենքի 13-րդ հոդվածի 5-րդ մասի 2-րդ կետին, որի համաձայն՝ եթե օրենսդրական ակտով (բացառությամբ Սահմանադրության) սահմանված նորմը կարող է կատարվել միայն այդ ակտով նախատեսված ենթաօրենսդրական նորմատիվ իրավական ակտի ընդունմամբ, կամ դրա կատարումն ուղղակիորեն պայմանավորված է ենթաօրենսդրական նորմատիվ իրավական ակտի ընդունմամբ, ապա օրենսդրական ակտի անցումային դրույթներով սահմանվում են նաև ենթաօրենսդրական նորմատիվ իրավական ակտի ընդունման նախատեսվող ժամկետը:
	Ընդունվել է

	3.   ՀՀ վարչապետի աշխատակազմի կարգավորման ազդեցության գնահատման վարչություն 

	Նախագծերի փաթեթով սահմանված կարգավորումներն, ըստ շահագրգիռ մարմինների կողմից ներկայացված դիտողությունների և առաջարկությունների, իրավական տեսակյունից խնդրահարույց են, և Նախագծերի փաթեթն առվազն կարիք ունի հետագա քննարկումների և համաձայնեցումների:

Միևնույն ժամանակ, անգամ իրավական տեսանկյունից շահագրգիռ մարմինների հետ համաձայնեցման պարագայում, անհրաժեշտ կլինի իրականացնել Նախագծերի փաթեթով առաջարկվող կարգավորումների ազդեցության գնահատում` սոցիալական և տնտեսական (ծախսեր և օգուտներ) տեսակյուններից՝ ներկայացնելով համապատասխան փաստական տվյալներ և իրականացնելով հաշվարկ-վերլուծություններ: Մասնավորապես՝ 


Նախագծերի փաթեթով սահմանվող կարգավորումների կիրարկման արդյունքում շահառու կողմերի (տնտեսվարող սուբյեկտների)  լայն շրջանակի մասով կանխատեսվող լրացուցիչ ֆինանսական բեռի (ծախսերի) վերաբերյալ հաշվարկ-վերլուծություններ՝ ըստ յուրաքանչյուր շահառու խմբի,


ներկա իրավիճակի և դրա զարգացման վերաբերյալ վերլուծություն՝ համապատասխան քանական տվյալներով (կատարված հանցագործությունների քանակ՝ ըստ տեսակների, տարածաշրջանների և այլն, բացահայտված/չբացահայտված հանցագործությունների քանակ, Նախագծերի փաթեթով սահմանվող գործիքակազմի՝ գործող կարգավորումների շրջանակներում կիրարկման արդյունավետության վերաբերյալ տեղեկատվություն և այլն), 


Նախագծերի փաթեթով սահմանվող կարգավորումների կիրարկման արդյունքում կանխատեսվող դրական ազդեցությունների (օգուտների) վերաբերյալ վերլուծություն (կատարված հանցագործությունների քանակի նվազում՝ ըստ տեսակների, տարածաշրջանների և այլն, նախապատրաստվող հանցագործությունների կանխման և իրականացված հանցագործությունների բացահայտման դեպքերի քանակի աճ և այլն), 


հապատասխան շահառու բոլոր խմբերի  հետ իրականացված հանրային քննարկումների արդյունքներ (հավաքագրված դիտողություններն ու առաջարկությունները և համապատասխան հիմնավորված արձագանքը դրանց մասով): 

Ամփոփելով՝ գտնում ենք, որ առանց վերնոշյալ քայլերի պատշաճ իրականացման և դրանց արդյունքների ներկայացման, Նախագծերի փաթեթի ընդունումը խնդրահարույց է և ոչ հիմնավոր՝ ինչպես իրավական, այնպես էլ սոցիալական և տնտեսական տեսակյուններից:
	Չի ընդունվել
Կարգավորման ազդեցության գնահատման անհրաժեշտությունը բացակայում է, բացի այդ, նախագիծը քննարկվել և համաձայնեցվել է շահագրգիռ մարմինների հետ։

	4.   ՀՀ վարչապետի աշխատակազմի միջազգային իրավական հարցերով ներկայացուցչի գրասենյակ

	«Ոստիկանության մասին» ՀՀ օրենքում (այսուհետ՝ Օրենք) լրացումներ կատարելու մասին օրենքի և հարակից օրենքների նախագծերի փաթեթով (այսուհետ՝ Նախագիծ) առաջարկվում է հանցագործությունները և այլ իրավախախտումները կանխելիս ոստիկանության իրավունքներն ընդլայնել՝ ներառելով բանկերից, վարկային կազմակերպություններից, գրավատներից, խաղատներից, զենքի առևտրով զբաղվող կազմակերպություններից, դեղատներից, առևտրի օբյեկտներից և առևտրի իրացման վայրերից, հանրային սննդի օբյեկտներից, սահմանափակման ենթակա ծառայության օբյեկտներից, ուսումնական հաստատություններից, էլեկտրոնային համակարգերի միջոցով (նկարահանող համակարգերով) հսկվող ավտոկայանատեղեր ունեցող ավտոկայանատեղի գործունեությունը կազմակերպող մարմնից, ավտոմոբիլային տրանսպորտի բնագավառի կառավարում իրականացնող լիազոր մարմնից տեսագրություններ պահանջելու և ստանալու, ինչպես նաև դրանց տարածքում տեղադրված տեսահսկման համակարգերին ամենօրյա 24-ժամյա իրական ժամանակի ռեժիմով հասանելիություն ունենալու իրավունքը: Բացի այդ, Նախագծով նախատեսվում է, որ տեսահսկման համակարգերի տեխնիկական բնութագիրը և օգտագործման կարգը սահմանվելու են Կառավարության որոշմամբ: Միևնույն ժամանակ, հստակ նախատեսվում է, որ տեսանկարահանող սարքերի միջոցով անձանց նույնականացումն իրականացվում է բացառապես այն դեպքում, եթե առկա է հիմնավոր կասկած, որ անձը կատարել է հանցագործություն։ 

Ամփոփ ստացվում է, որ նախագծային դրույթները ենթադրում են հետևյալ բաղադրատարրերը՝

1.
Նախագծով հստակ թվարկված մարմինները պետք է տեղադրեն տեսահսկման համակարգեր.

2.
ըստ անհրաժեշտության և/կամ ըստ իրավասու մարմնի պահանջի դրանց բովանդակությունը պետք է տրամադրեն իրավասու մարմնին. 

3.
ըստ պահանջի տեսահսկման համակարգերի բովանդակությունը չտրամադրելու կամ տեսահսկման համակարգեր չտեղադրելու դեպքում վրա է հասնում վարչական պատասխանատվություն:

ա) Տեսահսկման համակարգերի տեղադրում

Նախագծի առնչությամբ ներկայացված հիմնավորմամբ նախաձեռնված փոփոխությունների հիմնավորման նպատակով բերվում են «Խելացի քաղաք»-ի ստեղծման հայեցակարգերը, միջազգային փորձից օրինակներ, որով արձանագրվում է, որ մի շարք երկրներում ոստիկանության աշխատանքի արդյունավետության բարձրացման նպատակով հանրային տարածքները հարստացվել են բազմաթիվ տեսանկարահանող սարքերով կամ մասնավոր գործունեություն իրականացնող տնտեսվարողների հետ ձեռք են բերվել համաձայնություններ՝ իրենց պատկանող տեսագրող համակարգերին հասարակական անվտանգության ապահովման նպատակով ոստիկանությանը հասանելիություն տրամադրելու մասին: Որպես օրինակ ներկայացվել են Մեծ Բրիտանիան, Չինաստանը, Հնդկաստանը, Հարավային Կորեան, ԱՄՆ մի շարք նահանգներ, Սինգապուրը և այլն։ Նախագծին կից հիմնավորման մեջ նշված է նաև, որ տեսանկարահանման և տեսահսկման հնարավորությունները համամասնորեն բաժանված չեն երկրի ամբողջ տարածքով, այլ առավել կենտրոնացված են քաղաքային տարածքներում և հանրային կարևոր նշանակություն ունեցող վայրերում։ Մինչդեռ, սույն նախագծերի փաթեթով առաջարկվել է տեսահսկման և տեսգրության պահպանման պարտադիր պահանջ նախատեսել միայն տնտեսվարողների որոշակի սահմանափակ շրջանակի համար (դեղատներ, խաղատներ, բանկեր և այլն): Խնդրահարույց է այն, որ ներկայացված փոփոխության և դրա հիմնավորման մեջ կա հակասություն առնվազն այն հանգամանքով պայմանավորված, որ որպես հիմնավորում ներկայացվում է «Խելացի քաղաք»-ի հայեցակարգը, նշվում է, որ որոշ երկրներում (ի դեպ կոնկրետ հղումներ առկա չեն, որոնք թույլ կտան ուսումնասիրել ներկայացված երկրների փորձը և տեսնել ոլորտում առկա կարգավորումները) տեսանկարահանող սարքերով կամ մասնավոր գործունեություն իրականացնող տնտեսվարողների հետ ձեռք են բերվել համաձայնություններ՝ իրենց պատկանող տեսագրող համակարգերին հասարակական անվտանգության ապահովման նպատակով ոստիկանությանը հասանելիություն տրամադրելու մասին, ինչն ուղղակի վկայում է, որ վերջիններս արդեն իսկ ապահովված են համապատասխան սարքավորումներով, սակայն նախագիծը սահմանում է ուղղակի պահանջ տեղադրելու համապատասխան տեսախցիկներ և ապահովելու դրանց հասանելիությունը ոստիկանությանը՝ առաջնորդվելով ո՛չ «Խելացի քաղաք»-ի հայեցակարգի, ո՛չ էլ վերոնշյալ երկրների փորձի տրամաբանությամբ, նշվում է «միայն  տնտեսվարողների որոշակի սահմանափակ շրջանակի համար», որը լրացուցիչ հիմնավորման կարիք ունի: 

Միևնույն ժամանակ, անհրաժեշտ է նկատի ունենալ, որ ո՛չ նախագծային դրույթներից, ո՛չ էլ հիմնավորումից պարզ չէ՝ ում վրա է լինելու տեսահսկման համակարգեր կամ սարքեր տեղադրելու պարտականությունը: Այլ կերպ ասած, տեսահսկման սարքեր տեղադրելու ֆինանսական բեռը դրվելու է պետության, թե տնտեսվարող սուբյեկտների ուսերին: Վերջին պարագայում, կարող է հարց առաջանալ՝ որքանով է իրավաչափ նման ֆինանսական բեռ դնել մասնավոր տնտեսվարողների վրա՝ անկախ նրանց եկամտաբերությունից: 

բ) Տեսահսկման համակարգերի բովանդակությունն իրավասու մարմնին տրամադրելու ընթացակարգը 

Նախագծային դրույթները քննարկելով  «Մարդու իրավունքների և հիմնարար ազատությունների պաշտպանության մասին» կոնվենցիայի (այսուհետ՝ Կոնվենցիա կամ Եվրոպական Կոնվենցիա) 8-րդ հոդվածի և դրա շուրջ Մարդու իրավունքների եվրոպական դատարանի (այսուհետ՝ Դատարան կամ Եվրոպական դատարան) պահանջների լույսի ներքո՝ կարելի է փաստել հետևյալը: Մասնավորապես՝ ընդհանուր առմամբ հիմնավորված է պետական մարմինների միջամտությունը նշված իրավունքին թույլատրելի համարելու առաջին, այն է միջամտության օրենքով (հասանելի և կանխատեսելի) նախատեսված լինելու  և երկրորդ, այն է միջամտության իրավաչափ նպատակ հետապնդելու  պայմանները: Մինչդեռ, պարզաբանված չէ միջամտության համաչափությունը նախ տնտեսվարող սուբյեկտների վրա ֆինանսական բեռ դնելու և դրանց մշտական հասանելիության ապահովման տեսանկյունից:
գ) Վարչական պատասխանատվություն

Տեսահսկման համակարգեր չունենալը կամ դրանց բովանդակությունն իրավասու մարմնին չտրամարդելն առաջ է բերում վարչական պատասխանատվություն: Ընդ որում՝ սա նույնպես կարող է համարվել խնդրահարույց հենց նույն համաչափության սկզբունքի լույսի ներքո: Մանսավորապես, «Վարչական իրավախախտումների վերաբերյալ» ՀՀ օրենսգրքի 187.1-ին հոդված սահմանվում է պատասխանատվություն տարածքը տեսահսկման համակարգերով ապահովելու պահանջը խախտելու և ոստիկանությանը չտրամադրելու համար: Այսպես, տարածքը տեսահսկման համակարգերով ապահովելու պարտադիր պահանջը խախտելը, եթե դա չի առաջացրել «Լիցենզավորման մասին» օրենքով սահմանված պատասխանատվություն, առաջացնում է տուգանքի նշանակում սահմանված նվազագույն աշխատավարձի երեքհարյուրապատիկի չափով: Նույն արարքը կրկին անգամ կատարելու դեպքում նշանակվում է նվազագույն աշխատավարձի հինգհարյուրապատիկի չափով տուգանք: Իսկ տեսահսկման համակարգերով տեսագրված նյութերը ոստիկանությանը չտրամադրելը, հասանելիությանը խոչընդոտելն առաջացնում է տուգանք նվազագույն աշխատավարձի հազարապատիկի չափով:

Այս համատեքստում, հատկապես մտածելու տեղիք է տալիս այն, որ նախագծային սուբյեկտները կարող են ունենալ խիստ տարբեր դրամական շրջանառություն (կամ ընդհանրապես չունենալ, օրինակ՝ շահույթ նպատակ չհետապնդող կազմակերպությունները), քաղաքային կամ շրջանային տարբեր տեղագրություն, այսինքն՝ դրանց մինչև կապն այնքան սերտ չէ, որ տարբերակման պահանջ չլինի: 

Փաստորեն,  առկա է համաչափության խնդիր, կատարված խախտման և սահմանված տուգանքի չափի միջև, ինչպես նաև նախագծային սուբյեկտների միջև որևէ տարբերակված մոտեցում չդրսևորելու մասով: Հատկանշական է, որ այս առումով արդեն իսկ խնդիր ունեցել ենք «Հարկային օրենսգրքում» իրավախախտումների համար տուգանքների չափերի հետ կապված, որը բարձրաձայնվել էր ՀՀ Մարդու իրավունքների պաշտպանի կողմից «Հարկային օրենսգրքում իրավախախտումների համար տուգանքների ֆիքսված չափերի ամրագրումը և անհատականացման անհնարինությունը՝ որպես տնտեսական գործունեության ազատությանն անհամաչափ միջամտություն» արտահերթ հրապարակային զեկույցում: Ուստի հետագայում նույնաբովանդակ խնդիրներից խուսափելու նպատակով, առավել նպատակահարմար է ի սկզբանե կարգավորումները կա՛մ վերաձևակերպել, կա՛մ լրացուցիչ հիմնավորել անհատականացման բացակայության մոտեցումը:
	Չի ընդունվել
Նախագծերի բովանդակությունից ակնհայտ է, որ նախագծերով սահմանվում է տնտեսվարողների կողմից տեսանկարահանող սարքերի տեղադրման պարտադիր պահանջ, որը խախտելու համար նախատեսված է վարչական պատասխանատվություն։
Տեսանկարահոնող սարքերի տեղադրման ֆինանասական բեռը կրելու է տնտեսվարող սուբյեկտը, սակայն հաշվի առնելով, որ նախագծերի փաթեթում ներառված հաստատությունների ֆինանսական շրջանառության ծավալները հնարավոր չէ որոշել պայմանավորելով այդ հաստատությունների բնույթով, կարգավիճակով, զբաղեցրած տարածքով, տեղագրությամբ կամ որևէ այլ չափորոշիչով, ուստի որևէ կերպ դրանց համար տարբերած սանկցիաներ կիրառելն անիրատեսական է։

	5.   ՀՀ վարչապետի աշխատակազմի տեսչական մարմինների աշխատանքների համակարգման 

	Քննության առնելով «Ոստիկանության մասին» օրենքում լրացումներ կատարելու մասին», «Առևտրի և ծառայությունների մասին» օրենքում լրացումներ կատարելու մասին», «Շահումով խաղերի, ինտերնետ շահումով խաղերի և խաղատների մասին» օրենքում լրացում կատարելու մասին», «Գրավատների և գրավատնային գործունեության մասին» օրենքում լրացում կատարելու մասին», «Ավտոմոբիլային տրանսպորտի մասին» օրենքում լրացում կատարելու մասին», «Ավտոտրանսպորտային միջոցների կայանատեղերի տեղական վճարի և վարչական վարույթի առանձնահատկությունների մասին» օրենքում լրացում կատարելու մասին», «Վարչական իրավախախտումների վերաբերյալ Հայաստանի Հանրապետության օրենսգրքում լրացումներ կատարելու մասին», «Փոստային կապի մասին» օրենքում լրացումներ կատարելու մասին» և «Էլեկտրոնային հաղորդակցության մասին» օրենքում լրացումներ կատարելու մասին» օրենքների նախագծերը /այսուհետ՝ Նախագծեր/ հայտնում եմ հետևյալը․  

Նախագծերով սահմանվող կարգավորումները դուրս են Տեսչական մարմինների աշխատանքների համակարգման գրասենյակի լիազորությունների շրջանակներից, սակայն, առկա են որոշ դիտարկումներ, որոնց, կարծում եմ, անհրաժեշտ է անդրադառնալ, մասնավորապես․
Նախագծերով տնտեսվարող սուբյեկտները պարտավորվում են բանկերի, վարկային կազմակերպությունների, գրավատների, խաղատների, դեղատների, արտարժույթի առքուվաճառքի առանձնացված մուտք ունեցող կետերի, փոստային կապի օբյեկտների, հանրային էլեկտրոնային հաղորդակցության ծառայությունների մատուցման կամ հանրային էլեկտրոնային հաղորդակցության ցանցի շահագործման նպատակով օգտագործվող տարածքների, ուսումնական հաստատությունների, զենքի առևտրով զբաղվող կազմակերպությունների, 100 քառակուսի մետրից ավելի մակերես ունեցող առևտրի օբյեկտների, ինչպես նաև հեղուկ վառելիքի, սեղմված բնական կամ հեղուկացված նավթային կամ ածխաջրածնային գազերի մանրածախ առևտրի կետերի, առևտրի իրականացման վայրերի, 50 քառակուսի մետրից ավելի մակերես ունեցող հանրային սննդի օբյեկտների, սահմանափակման ենթակա ծառայության օբյեկտների (կարաոկե, դիսկոտեկ, հեստապարային ակումբ, բաղնիք, շոգեբաղնիք, սաունա) մուտքը և շինության բոլոր կողմերը դրսից ապահովել տեսագրություն իրականացնող տեսահսկման համակարգերով՝ օրվա մութ ժամերին նկարահանելու և տեսագրությունն առնվազն 15 օր պահպանելու հնարավորությամբ, իսկ Ոստիկանությանը  իրավունք է վերապահվում  պահանջելու և ստանալու տեսագրություններ, ունենալ հասանելիություն դրանց տարածքում տեղադրված տեսահսկման համակարգերին ամենօրյա 24-ժամյա իրական ժամանակի ռեժիմով, որը ներառելու է նաև տեսահսկման համակարգին ադմինիստրատիվ օգտվողի, առցանց ռեժիմով տեսախցիկների կենդանի (LIVE) տեսանյութի դիտման հնարավորություն, ընդ որում, տեսահսկումը պետք է իրականացվի այնպես, որ եթե տվյալ տարածքը տեղակայված է շենքի (շինությունների) առաջին հարկում, ապա տվյալ տարածքի երկայնքով ապահովվի երկկողմանի տեսահսկում՝ տեսախցիկների տեսադաշտում ներառելով մուտքի դուռը, երկայնքով՝ ամբողջ տարածքը, եթե տվյալ տարածքը առանձին շենք է, ապա ապահովվի ամբողջ տարածքի պարագծի տեսահսկում։ 

ՀՀ Սահմանադրության 31-րդ հոդվածի համաձայն յուրաքանչյուր ոք ունի իր մասնավոր և ընտանեկան կյանքի, պատվի ու բարի համբավի անձեռնմխելիության իրավունք, որը կարող է սահմանափակվել միայն օրենքով` պետական անվտանգության, երկրի տնտեսական բարեկեցության, հանցագործությունների կանխման կամ բացահայտման, հասարակական կարգի, առողջության և բարոյականության կամ այլոց հիմնական իրավունքների և ազատությունների պաշտպանության նպատակով:

Սահմանադրական դատարանը, 2020 թվականի հունիսի 18-ի ՍԴՈ-1546 որոշմամբ արձանագրել է, որ մասնավոր կյանքի անձեռնմխելիության իրավունքի ամրագրումը միտված է անձի համար և անձի շուրջ այնպիսի շրջանակի (տարածության) երաշխավորմանը, որում նա, զերծ մնալով պետության կամ հանրության կողմից որևէ ուղղորդումից կամ առավել ևս հարկադրանքից, կկարողանա ազատորեն դրսևորել և զարգացնել իր անհատականությունը` իր արժանապատվության և ընդհանուր և հատուկ ազատությունների և իրավունքների` պետության, հանրության և այլ մասնավոր անձանց կողմից հարգանքի պայմաններում: Հետևապես` անձի մասնավոր տարածության անձեռնմխելիությունը այլ հիմնական իրավունքների և ազատությունների համակցության մեջ, հնարավորություն է տալիս ապահովելու թե մարդու անհատական ներքին ինքնորոշումը` իր կենսական շահերին համապատասխան, թե այլ մասնավոր անձանց հետ նրա մասնավոր-կենսական կապերի գաղտնիությունը` պետությունից, հասարակությունից և երրորդ անձանցից, և այդ իմաստով է Սահմանադրությունը երաշխավորում անձի մասնավոր կյանքի անձեռնմխելիությունը: 

Մարդու իրավունքների եվրոպական կոնվենցիայով ոչ միայն նախատեսվում են բացարձակ իրավունքներ, որոնք երբեք չեն կարող խախտվել մասնակից պետությունների կողմից /կյանքի իրավունքը և խոշտանգման արգելքը/, այլև պաշտպանվում են նաև այնպիսի իրավունքներ և ազատություններ, որոնք կարող են սահմանափակվել միայն օրենքով, երբ դա անհրաժեշտ է ժողովրդավարական հասարակությունում, օրինակ՝ անձի ազատության և անձեռնմխելիության իրավունքը, ինչպես նաև անձնական և ընտանեկան կյանքի հարգման իրավունքը, իսկ Մարդու իրավունքների եվրոպական դատարանը  մասնավոր կյանքը մեկնաբանում է նաև որպես անձի` անցանկալի ուշադրությունից զերծ ապրելու իրավունք (տես՝ Smirnova v. Russia, 24.07.2003, app no. 46133/99 and 48183/99, § 95):

Անդրադառնալով այս իրավունքի բովանդակությանը՝ ՄԻԵԴ-ի նշել է, որ կան մի շարք տարրեր, որոնք վերաբերում են այն հարցին, թե արդյոք անձի անձնական կյանքը շոշափվում է նրա տնից դուրս կամ մասնավոր տարածքներից դուրս ձեռնարկված միջոցառումների շրջանակներում: Քանի որ կան դեպքեր, երբ մարդիկ գիտակցաբար կամ կանխամտածված ներգրավվում են այնպիսի գործունեության մեջ, որը ձայնագրվում/տեսագրվում է կամ կարող է հրապարակվել, անձի ողջամիտ ակնկալիքները գաղտնիության վերաբերյալ կարող են լինել էական, չնայած պարտադիր չէ, որ որոշիչ գործոն լինեն: Փողոցով քայլող մարդն անխուսափելիորեն տեսանելի կլինի այնտեղ ներկա հասարակության ցանկացած ներկայացուցչի։ Տեխնիկական միջոցներով նույն հանրային տեսարանին (օրինակ՝ փակ տեսագրությամբ դիտող պահակին) հետևելը նմանատիպ բնույթ է կրում: Այնուամենայնիվ, մասնավոր կյանքի նկատառումներ կարող են ի հայտ գալ, եթե իրականացվի հանրային տիրույթից այդպիսի նյութի որևէ համակարգված կամ մշտական գրառում: Այս պատճառով է, որ անվտանգության ծառայությունների կողմից որոշակի անձի վերաբերյալ հավաքված նյութերը 8-րդ հոդվածի գործողության դաշտում են, նույնիսկ եթե տեղեկատվությունը չի հավաքվել որևէ միջամտող կամ թաքնված մեթոդով (Rotaru v. Romania, no. 28341/95, §§ 43-44, ECHR 2000-V)։

ՄԻԵԴ նախադեպային պրակտիկայում ձևավորված մոտեցման համաձայն՝ թեև հասարակական վայրում տեսախցիկի օգտագործմամբ անհատի գործողությունները և շարժումներն առանց տեսագրման վերահսկելն ինքնին մասնավոր կյանքին միջամտություն չէ, այդպիսի անձնական տվյալների (մասնավորապես՝ նույնականացված անձի պատկերների) համակարգված, մշտական կամ տևական ձայնագրումը՝ նույնիսկ տվյալ անձի իմացությամբ, լրջագույն աղերսներ ունի մասնավոր կյանքի անձեռնմխելիության կոնվենցիոն իրավունքի հետ, ուստի նման ձայնագրումը, իսկ ապա նաև դրա մշակումը, օգտագործումը և հրապարակումը պետք է համապատասխանաբար լինեն չթիրախավորված, նպատակային (հետապնդեն իրավաչափ նպատակ), համաչափ, տեսաձայնագրվող անձի համար ողջամտորեն կանխատեսելի, ինչպես նաև ուղեկցվեն չարաշահման դեմ պատշաճ երաշխիքներով։ Եվրոպական դատարանն այդ կապակցությամբ նշել է, որ նույնականացված անձի պատկերը նրա գլխավոր հատկանիշներից է, քանի որ բացահայտում է տվյալ անձի յուրահատուկ հատկությունները և տարբերակում նրան այլ անձանցից: Յուրաքանչյուր անձի՝ իր պատկերի պաշտպանության իրավունքը անձնական զարգացման հիմնական բաղադրիչներից է և ենթադրում է այդ պատկերի օգտագործումը վերահսկելու իրավունք: Չնայած որ շատ դեպքերում նման օգտագործումը վերահսկելու իրավունքը ներառում է անհատի հնարավորութունը` հրաժարվելու իր նկարի հրապարակումից, այն նաև ներառում է անհատի իրավունքը` առարկել ձայնագրելու, այլ անձի կողմից այն պահելու և վերարտադրելու դեմ (Բարբուլեսկուն ընդդեմ Ռումինիայի գործով ՄԻԵԴ 28.10.1999 թ. վճիռը, գանգատ թիվ 28342/95, Կարին Կեպկեն ընդդեմ Գերմանիայի գործով ՄԻԵԴ 05.10.2010 թ. վճիռը, գանգատ թիվ 420/07): Հատկանշական է, որ գործերից մեկով Եվրոպական դատարանը մասնավոր կյանքի անձեռնմխելիությանը միջամտություն է համարել դասավանդման ընթացքում դասախոսների ոչ գաղտնի (նրանց իմացությամբ) թիրախավորված տեսանկարահանումը, երբ տեսաձայնագրությունները պահվել էին մեկ ամիս և քննարկվել ու հաշվի էին առնվել ֆակուլտետի դեկանի կողմից, քանզի թիրախավորել են կոնկրետ անձանց, եղել են ոչ նպատակային և անհամաչափ (Անտովիչը և Միրկովիչն ընդդեմ Մոնտենեգրոյի գործով ՄԻԵԴ 28.11.2017 թ․):

Այսպիսով, ՄԻԵԴ-ի ձևավորված հետևողական պրակտիկայի համաձայն՝ հանրային տարածներում մարդկանց շարունակական և համակարգված տեսագրումը միջամտություն է մասնավոր կյանքի անձեռնմխելիության իրավունքին, ինչը պետք է համապատասխանի մարդու իրավունքների միջամտությանը ներկայացվող պահաջներին։ Այսինքն՝ ներքին օրենսդրությամբ միջոցի համար պետք է լինի իրավական հիմք, իսկ օրենքի որակը պետք է լինի այնպիսին, որը կապահովի երաշխիքներ կամայականությունից։ «Օրենքին համապատասխան» արտահայտությունը նախ պահանջում է, որ վիճարկվող միջոցը որևէ հիմք ունենա ներքին օրենսդրությամբ։ Երկրորդ, այն վերաբերում է քննարկվող օրենքի որակին ՝ պահանջելով, որ այն հասանելի լինի շահագրգիռ անձին, որը, ի լրումն, պետք է կարողանա կանխատեսել դրա հետևանքներն իր վրա, և որ այն պետք է համատեղելի լինի իրավունքի գերակայության հետ» (Kopp v. Switzerland, judgment of 25 March 1998, Reports 1998-II, p. 540, § 55)։ 

108+ կոնվենցիայի (Անձնական տվյալների մշակման հետ կապված ֆիզիկական անձանց պաշտպանության մասին կոնվենցիա, այսուհետ՝ Կոնվենցիա) 7-րդ հոդվածի 1-ին մասը սահմանում է, որ յուրաքանչյուր կողմ պետք է ապահովի, որ վերահսկողը և, անհրաժեշտության դեպքում, մշակողը ձեռնարկեն անվտանգության համապատասխան միջոցներ այնպիսի ռիսկերի դեմ, ինչպիսիք են՝ պատահական կամ չարտոնված հասանելիությունը, ոչնչացումը, կորուստը, օգտագործումը, փոփոխումը կամ անձնական տվյալների բացահայտումը: Կոնվենցիան նախատեսում է նաև անձնական տվյալների պաշտպանոթյան այլ երաշխիքներ։ 

Գտնում եմ, Նախագծերով սահմանվող կարգավորումները, հանդիսանալով միջամտություն անձի մասնավորի կյանքի անձեռնմխելիության իրավունքին, չունենան լուրջ և փաստարկված հիմնավորումներ առ այն, թե ինչով է պայմանավորված անձնաց վերաբերյալ անձնական տվյալների նման համակարգված հավաքագրումը, մշակումն ու փոխանցումը։ Ավելին, մարդու իրավունքներին ցանկացած միջամտություն պետք է բխի ծայրահեղ սոցիալական կարիքից (Fatullayev v. Azerbaijan, no. 40984/07, § 100, 22 April 2010): Մինչեռ, Նախագծերին կից հիմնավորմամբ ներկայացված չէ հանցավորության աճի վերաբերյալ որևէ վիճակագրություն։ Ներկայացված չէ նաև վերլուծություն առ այն, թե հատկապես որ հանցագործություններն են հնարավոր կանխել կամ բացահայտել այս միջամտող գործիքի կիրառման արդյունքում, արդյո՞ք այդ հանցագործությունները մինչև այժմ հնարավոր չի եղել ադյունավետորեն բացահայտել կամ կանխել (օրինակ, վիճակագրություն), և  ինչքանով կօգնի այս գործիքի կիրառումը հետապնդվող նպատակներին հասնելու հարցում։

Այնուամենայնիվ, կարծում եմ նաև, որ Նախագծերով սահմանվող կարգավորումները, ցանկացած պարագայում, պետք է ուղղորդվեն անձնական տվյալների պաշտպանությունն ապահովող երաշխիքներով, որոնք գործնականում հնարավորինս կապահովեն նաև անձի անձնական կյանքի գաղտնիության իրավունքի իրացումը։ Այսպես, Նախագծերում նախատեսված չէ անձի անձնական տվյալների պաշտպանության համար կարևոր այնպիսի ասպեկտների վերաբերյալ նվազագույն երաշխիքներ, ինչպիսիք են՝ տեսագրությունները երրոդ անձնաց հասանելի դարձնելը, սահմանված ժամկետից հետո դրանք ոչնչացնելը և այլն։

Վերոգրյալից զատ, հարկ է նշել, որ առաջարկվող կարգավորումների արդյունքում կավելանան տնտեսավարողների ֆինանսական և վարչարարական ծախսերը, սակայն դրանց վերաբերյալ Նախագծերին կից որևէ տեղեկատվություն /հաշվարկ կամ վերլուծություն/ ներկայացված չէ։           

Այս համատեքստում, կարծում եմ, որ Նախագծերով առաջարկվող կարգավորումները խիստ վիճելի են նաև տնտեսական գործունեության ազատության իրավունքին միջամտելու համաչափության տեսանկյունից։ Մասնավորապես, Նախագծերով փաստորեն պետությունը տնտեսավարող սուբյեկտների մեծ խմբի (առանց տարբերակելու վերջիններիս ֆինանսական դրությունը) պարտավորեցնում է սեփական միջոցների հաշվին ձեռք բերել, տեղադրել և սպասարկել տեսանկարահանող սարքեր, իսկ Ոստիկանությունն անհրաժեշտության դեպքում իրավունք է ունենալու պահանջել և ստանալ վերոգրյալ տեսահսկման համակարգերի տեսագրությունները։ Ստացվում է, որ պետությունը Նախագծերի հիմնավորմամբ նշված նպատակներին, որոնք են՝ իրավախախտումների նախականխումը, կանխումը և բացահայտումը, հանցանք կատարելու անմիջականորեն ծագած հիմնավոր կասկածի առկայության դեպքում արագ արձագանքումը և այլն, որոնց իրականացումը պետության գործառույթն ու պարտականությունն է, ցանկանում  է հասնել տնտեսավարող սուբյկետների ֆինանանսական միջոցների հաշվին։ Ոստիկանության գործունեության արդյունավետությունը և վերջինիս օրենսդրությամբ վերապահված գործառույթների պատշաճ իրականացումը ապահովելու հիմնավորմամբ տնտեսավարողներին իրենց միջոցների հաշվին որոշակի գործողություններ կատարելու պարտադրանքը, կարծում եմ, տվյալ պարագայում խնդրահարույց է և առնվազն կարող է պայմանավորված լինել միայն խիստ անհրաժեշտությամբ, որի վերաբերյալ համապատասխան տեղեկատվությունը Նախագծերին կից բացակայում է։ 

Հաշվի առնելով վերոգրյալը՝ կարծում եմ, որ առաջարկվող կարգավորումների անհրաժեշտությունը բավարար հիմնավորված չէ, մասնավորապես՝ ներկայացված չեն հիմնավոր և ծանրակշիռ հանգամանքներ, որոնցով պայմանավորված առաջարկվում են սահմանվող կարգավորումները։
	Չի ընդունվել
Նախատեսվող կարգավորումները միտված են, ոչ թե անձանց իրավունքների սահմանափակմանը, այլ հանցավորության վերահսկմանն ու դրա մակարդակի նվազեցմանը։
 Տեսանկարահանող սարքերի տեղադրման վերաբերյալ հանրությունը տեղեկացվում է տեսահսկվող վայրերում փակցվող նախազգուշացման միջոցով, ինչը բարելավող ազդեցություն կունենա անձանց վարքագծի վրա՝ զերծ պահելով նրանց հակաօրինական գործողությունների կատարումից։

Ինչ վերաբերում է կիրառվող միջոցների Սահմանադրությամբ ամրագրված սկզբունքներին ենթադրյալ անհամապատասխանությանը, ապա Սահմանադրության 87-րդ հոդվածի համաձայն՝ պետական և տեղական ինքնակառավարման մարմիններն իրենց իրավասությունների և հնարավորությունների շրջանակում պարտավոր են իրագործել Սահմանադրության 86-րդ հոդվածով սահմանված՝ տնտեսական, սոցիալական և մշակութային ոլորտներում պետության քաղաքականության հիմնական նպատակները։ Սահմանադրությամբ ամրագրված  սկզբունքների պահպանման և նշված նպատակների պատշաճ իրականացման նպատակով ՀՀ ներքին գործերի նախարարության ոստիկանությունն իրականացնում է իր լիազորութունները՝ ապահովելով Ոստիկանության մասին օրենքի 2-րդ հոդվածով սահմանված խնդիրների իրականացումը։ 

Անհրաժեշտ է հաշվի առնել նաև, որ ահաբեկչության սպառնալիքը, թմրամիջոցների ապօրինի շրջանառության ծավալները և մարդու կյանքին ու առողջությանը, պետության անվտանգությանը սպառնացող մի շարք այլ  հանցագործությունների անկառավարելի աճը, անհրաժեշտություն է առաջացրել առավել լայն հնարավորություններ ստեղծել նախապատրաստվող, կատարվող կամ կատարված հանցագործություններին հնարավորինս արագ արձագանքելու համար։ 

Ինչ վերաբերում է անձնական տվյալների պաշտպանության համար երաշխիքներին, ապա  հարկ է նշել, որ Կառավարության որոշմամբ սահմանվելու են տեսահսկման համակարգերի տեխնիկական բնութագիրը և օգտագործման կարգը, որում կնախատեսվեն նաև տեսահսկման իրականացման նպատակները, տեսանկարահանող սարքերի միջոցով արձանագրված տեղեկատվության իրացման հիմքերը, չափորոշիչներ որոնցով հնարավոր կլինի սահմանափակել արձանագրված տեղեկատվության տարածումը և կանխել արտահոսքը։ Հարկ է նշել նաև, որ տեսանկարահանող սարքերի տեղադրման անհրաժեշտությունը միտված է ոչ թե անձանց իրավունքները սահմանափակելուն, այլ այդ իրավունքները հանցավոր ոտնձգություններից պաշտպանելուն և այդպիսի ոտնձգությունների արդյունքում տուժած անձանց իրավունքները վերականգնելուն և առավելապես կրում է կանխարգելիչ բնույթ, քանի որ տեսանկարահանող սարքերի առկայությունը կարող է զսպող ազդեցություն ունենալ և  բացառել հանցագործությունների կատարումը։ Բացի այդ, ելնելով անձնական տվյալների պաշտպանության առաջնահերթությունից՝ անձանց նույնականացումը նախատեսվում է իրականացնել բացառապես հանցագործությունների կանխման և բացահայտման նպատակով։
Տեսանկարահանող սարքերի տեղադրման ֆինանսական բեռը թեև կրում են տնտեսվարող սուբյեկտները, սակայն հարկ է ևս մեկ անգամ նշել, որ դրանց տեղադրումն առավելապես բխում է հենց իրենց շահերից։ Բացի այդ, նախագծով նախատեսված տնտեսվարող սուբյեկտների զգալի մասն արդեն իսկ տեղադրել են տեսանկարահանող սարքերը՝ իրենց կողմից շահագործվող տարածքների հսկողության նպատակով, ուստի տնտեսվարող սուբյեկտների կողմից շահագործվող տեսանկարահանող սարքերի վերաբերյալ տվյալների բացակայության պատճառով հնարավոր չէ կատարել հաշվարկներ և վերջիններչիս կողմից կատարվող ծախսերի վերաբերյալ ներկայացնել հաշվետվություններ։ Մի շարք դեպքերում անհրաժեշտ է միայն համապատասխանեցնել տեսանկարահանող սարքերը Կառավարության որոշմամբ նախատեսվող չափորոշիչներին կամ արդեն իսկ չափորոշիչներին համապատասխանող տեսանկարահանող սարքերին հասանելիություն տրամադրել ոստիկանությանը, ինչն էլ հնարավորություն կտա օպերատիվորեն և առանց լրացուցիչ ժամանակի կորստի՝ ՀՀ ներքին գործերի նախարարության և տնտեսվարող սուբյետների համագործակցությամբ, հասնել օրենսդրությամբ սահմանված հետապնդվող նպատակներին։ 

	6.   ՀՀ վարչապետի աշխատակազմի տարածքային զարգացման և շրջակա միջավայրի հարցերի վարչություն
	04․12․2023

	
	02/10.39/41657-2023

	1.
«Ոստիկանության մասին» օրենքում լրացումներ կատարելու մասին» օրենքի նախագծի (այսուհետ՝ Նախագիծ) վերաբերյալ առկա են հետևյալ նկատառումները՝

1)
Նախագծի 1-ին հոդվածով «Ոստիկանության մասին» ՀՀ օրենքի 19-րդ հոդվածի 2-րդ մասում լրացվող 4-րդ կետում նշված է, որ Ոստիկանությունը հանցագործությունները և այլ իրավախախտումները կանխելու նպատակով իրավունք ունի էլեկտրոնային համակարգերի միջոցով (նկարահանող համակարգերով) հսկվող ավտոկայանատեղեր ունեցող ավտոկայանատեղի գործունեությունը կազմակերպող մարմնից, ավտոմոբիլային տրանսպորտի բնագավառի կառավարում իրականացնող լիազոր մարմնից պահանջելու և ստանալու տեսագրություններ, ունենալ հասանելիություն դրանց տարածքում տեղադրված տեսահսկման համակարգերին ամենօրյա 24-ժամյա իրական ժամանակի ռեժիմով: 

Հարկ է նկատի ունենալ, որ համապատասխան օրենսդրությամբ «ավտոկայանատեղ» հասկացությունը սահմանված չէ:

Բացի այդ, լրացուցիչ քննարկման կարիք ունի այն հանգամանքը, թե արդյո՞ք ավտոմոբիլային տրանսպորտի բնագավառի կառավարում իրականացնող լիազոր մարմնի լիազորությունների սահմաններում է համապատասխան տեսագրությունների տիրապետելու գործառույթը:

2)
Հարկ է նաև նշել, որ «Ավտոտրանսպորտային միջոցների կայանատեղերի տեղական վճարի և վարչական վարույթի առանձնահատկությունների մասին» ՀՀ օրենքի 8-րդ հոդվածի 1-ին մասի համաձայն՝ եթե ավտոկայանատեղը պետք է կազմակերպվի զորամասերի, ռազմական կամ ազգային անվտանգության համակարգերի շենքերին կամ շինություններին հարակից տարածքներում, ապա ավտոկայանատեղը կարող է կազմակերպվել միայն համապատասխան մարմինների համաձայնությամբ:

Վերոգրյալի համատեքստում անհրաժեշտ է Նախագիծը համաձայնեցնել Պաշտպանության նախարարության հետ, ինչպես նաև լրացուցիչ քննարկման կարիք ունի նշված շինությունների հարակից տարածքներում գտնվող ավտոկայանատեղերը տեսահսկման համակարգերով կահավորման դեպքում համապատասխան մարմինների համաձայնությունը ստանալու անհրաժեշտությունը: 
	Չի ընդունվել
«Ավտոտրանսպորտային միջոցների կայանատեղերի տեղական վճարի և վարչական վարույթի առանձնահատկությունների մասին» օրենքի 1-ին հոդվածի 2-րդ մասի համաձայն՝ քննարկվող օրենքի դրույթները տարածվում են միայն համայնքի ավագանու կողմից սահմանված` համայնքային սեփականությունը հանդիսացող ընդհանուր օգտագործման փողոցներում և հրապարակներում (բացառությամբ` բակային տարածքների, ուսումնական, կրթական, մշակութային և առողջապահական հաստատությունների, պետական կառավարման և տեղական ինքնակառավարման մարմինների վարչական շենքերի հարակից տարածքների) կազմակերպված վճարովի ավտոկայանատեղերում (այսուհետ` ավտոկայանատեղ) ավտոտրանսպորտային միջոցը կամ դրա կցորդը (այսուհետ` ավտոտրանսպորտային միջոց) կայանելու դեպքում ծագած հարաբերությունների վրա, ուստի ավտոկայանատեղ հասկացությունը սահմանելու անհրաժեշտությունը տվյալ դեպքում բացակայում է։ Օրենքի քննարկման առարկա են հանդիսանում միայն համայնքի ավագանու կողմից սահմանված վճարովի ավտոկայանատեղերը և չի վերաբերում ստորգետնյա կամ այն տեսակի ավտոկայանատեղերին։ Ինչ վերաբերում է նախագիծը ՀՀ պաշտպանության նախարարության հետ համաձայնեցնելուն, ապա նշված անտոկայանատեղերը կազմակերպելու և համապատասխան տեսանկարահանող սարքերի տեղադրման գործընթացն արդեն իսկ տարածքային կառավարման մարմինների կողմից համաձայնեցվել է ՀՀ պաշտպանության նախարարության հետ, հաշվի առնելով, որ նախագիծը համաձայնեցվել է Երևանի քաղաքապետարանի հետ, ուստի ՀՀ պաշտպանության նախարարության հետ կրկին համաձայնեցնելու անհրաժեշտությունը բացակայում է։ 

	2. «Ավտոմոբիլային տրանսպորտի մասին» օրենքում լրացում կատարելու մասին» օրենքի նախագծի (այսուհետ՝ Նախագիծ) վերաբերյալ առկա են հետևյալ նկատառումները՝ 

1)
Նախագծի 1-ին հոդվածով «Ավտոմոբիլային տրանսպորտի մասին» օրենքի 27-րդ հոդվածում լրացվող 9-րդ մասում նշված՝ «ուղևորների կանոնավոր ուղևորափոխադրում» ձևակերպումը անհրաժեշտ է համապատասխանեցնել «Ավտոմոբիլային տրանսպորտի մասին» օրենքում կիրառվող ձևակերպմանը:
	Ընդունվել է

	2)
Նախագծի 2-րդ հոդվածի 2-րդ մասում նշված կարգավորումը հակասում է 1-ին մասում նշված կարգավորմանը ժամկետների տեսանկյունից:
	Ընդունվել է

	3)
Լրացուցիչ քննարկման կարիք ունի ավտոբուսներն ու միկրոավտոբուսները տեսանկարահանող սարքերով կահավորելու ֆինանսավորման հարցը՝ հաշվի առնելով, որ ներկայում միասնական երթուղային ցանցի ներդրման համար անցկացվող մրցույթները շատ հաճախ չեն կայանում մասնակիցներ չունենալու պատճառով և պարզ չէ, թե այս կարգավորումը ընդունվելու պարագայում ի՞նչ ազդեցություն այն կարող է ունենալ մրցույթների մասնակցության հանգամանքի վրա:
	Չի ընդունվել

Նախագծով նախատեսվում է ոստիկանությանը հասանելիություն տրամադրել միայն կանոնավոր ուղևորափոխադրումներ իրականացնող այն ավտոբուսներում և միկրոավտոբուսներում տեղադրված տեսանկարահանող սարքերին, որոնցում տեսահսկման սարքերով կահավորումը նախատեսված է տվյալ տրանսպորտային միջոցի գործարանային տեխնիկական բնութագրով։

	4)
Առաջարկում ենք քննարկել նաև նշված կարգավորումը մարդատար տաքսի-ավտոմոբիլների վրա տարածելու նպատակահարմարությունը:
	Չի ընդունվել
Քանի որ մարդատար տաքսի ավտոմոբիլների համար նման կարգավորումներ սահմանելու անհրաժեշտությունը բացակայում է։

	3. Միաժամանակ, Նախագծերի անցումային դրույթներում նշված ուժի մեջ մտնելու ժամկետները լրացուցիչ հստակեցման կարիք ունեն՝ հաշվի առնելով, որ օրենքներն ուժի մեջ են մտնելու 2024 թվականի հունվարի 1-ից, ինչը իր հերթին իրատեսական ժամկետ չէ և վերանայման կարիք ունի, և գործելու են պարտադիր տեսահսկման համակարգերի տեխնիկական բնութագիրը և օգտագործման կարգը սահմանող  Կառավարության որոշումն ուժի մեջ մտնելու օրվանից, սակայն վերջինիս ընդունման համար ժամկետ սահմանված չէ:
	Ընդունվել է

	4. Բացի այդ, լրացուցիչ հստակեցման կարիք ունի, թե ինչո՞ւ տեսահսկման համակարգերով ապահովման պարտադիր պահանջը չի՞ նախատեսվում բոլոր Նախագծերի դեպքում, ինչպես օրինակ՝ «Առևտրի և ծառայությունների մասին» և «Գրավատների և գրավատնային գործունեության մասին» ՀՀ օրենքներում համապատասխան փոփոխություններ կատարելու վերաբերյալ օրենքների նախագծերում:
	Չի ընդունվել
Տեսահսկման համակարգերով ապահովման պարտադիր պահանջ նախատեսված է նաև նշված օրենքների նախագծերում։

	5. Առաջարկում ենք նաև էլեկտրոնային համակարգերի միջոցով (նկարահանող համակարգերով) հսկվող ավտոկայանատեղեր ունեցող ավտոկայանատեղի գործունեությունը կազմակերպող մարմնի կողմից էլեկտրոնային համակարգերին առցանց ռեժիմով (իրական ժամանակում) հետևելու, ավտոկայանատեղերը էլեկտրոնային համակարգերի միջոցով (նկարահանող համակարգերով) հսկելու պահանջը, ինչպես նաև «Ավտոմոբիլային տրանսպորտի մասին» օրենքում լրացում կատարելու մասին» օրենքի նախագծի 9-րդ մասում նշված պահանջները չկատարելու համար Վարչական իրավախախտումների վերաբերյալ ՀՀ օրենսգրքում նախատեսել համապատասխան պատասխանատվության միջոցներ:
	Ընդունվել է


	7.   Երևանի քաղաքապետարան
	10․01․2024

	
	01/239079-23

	Ներկայացված նախագծերի փաթեթով առաջարկվում է տնտեսվարող սուբյեկտների համար նախատեսել պարտականություն՝ բանկերի, վարկային կազմակերպությունների, գրավատների, խաղատների, դեղատների, արտարժույթի առքուվաճառքի առանձնացված մուտք ունեցող կետերի, փոստային կապի օբյեկտների, հանրային էլեկտրոնային հաղորդակցության ծառայությունների մատուցման կամ հանրային էլեկտրոնային հաղորդակցության ցանցի շահագործման նպատակով օգտագործվող տարածքների, ուսումնական հաստատությունների, զենքի առևտրով զբաղվող կազմակերպությունների, 100 քառակուսի մետրից ավելի մակերես ունեցող առևտրի օբյեկտների, ինչպես նաև հեղուկ վառելիքի, սեղմված բնական կամ հեղուկացված նավթային կամ ածխաջրածնային գազերի մանրածախ առևտրի կետերի, առևտրի իրականացման վայրերի, 50 քառակուսի մետրից ավելի մակերես ունեցող հանրային սննդի օբյեկտների, սահմանափակման ենթակա ծառայության օբյեկտների (կարաոկե,  դիսկոտեկ,  հեստապարային  ակումբ, բաղնիք,  շոգեբաղնիք, սաունա) մուտքը և շինության բոլոր կողմերը դրսից ապահովել անընդմեջ և բարձր որակի տեսագրություն իրականացնող տեսահսկման համակարգերով՝ օրվա մութ ժամերին նկարահանելու և տեսագրությունն առնվազն 15 օր պահպանելու հնարավորությամբ։ Նախագծերի փաթեթով նախատեսվում է պարտադիր պահանջ՝ ապահովել «Ոստիկանության տեսալուսանկարահանող էլեկտրոնային համակարգերի կառավարման կենտրոն» ՊՈԱԿ-ին ամենօրյա 24-ժամյա իրական ժամանակի ռեժիմով հասանելիության տրամադրումը նշված պարտադիր տեսահսկման համակարգերին: Տեսահսկվող տարածքում պետք է փակցված լինեն «Տարածքը վերահսկվում է Հայաստանի Հանրապետության ներքին գործերի նախարարության կողմից» բովանդակությամբ հայտարարություններ: Նախագծերի փաթեթով նշվում է նաև, որ պարտադիր տեսահսկման համակարգերի տեխնիկական բնութագիրը և օգտագործման կարգը սահմանվում են ՀՀ կառավարության որոշմամբ:

Նախագծերի փաթեթով առաջարկվում է նախատեսել նաև, որ գործարանային տեխնիկական բնութագրով տեսահսկման սարքերով կահավորում նախատեսված ուղևորների կանոնավոր ուղևորափոխադրում իրականացնող ավտոբուսների և միկրոավտոբուսների ուղեսրահների տեսահսկման համակարգերի պարտադիր կահավորումը պետք է իրականացվի այնպես, որ հնարավոր լինի տեսահսկել ավտոբուսի կամ միկրոավտոբուսի ուղեսրահը և ավտոբուսի կամ միկրոավտոբուսի դիմացի հատվածն ամբողջությամբ։ Համապատասխան օրենսդրական փոփոխության արդյունքում Էլեկտրոնային համակարգերի միջոցով (նկարահանող համակարգերով) հսկվող ավտոկայանատեղեր ունեցող ավտոկայանատեղի գործունեությունը կազմակերպող մարմինը կպարտավորվի իր էլեկտրոնային համակարգերին առցանց ռեժիմով (իրական ժամանակում) հետևելու և դրանց արխիվային տեսագրություններից օգտվելու ամբողջական հասանելիություն տրամադրել Ոստիկանությանը։

««Ոստիկանության մասին» օրենքում լրացումներ կատարելու մասին» օրենքի նախագծով նախատեսվում է, որ Ոստիկանությունը հանցագործություններ և այլ իրավախախտումներ կանխելու` օրենքով իր վրա դրված խնդիրներն իրականացնելիս իրավունք ունի օրենքով սահմանված կարգով և հիմքերով բանկերից, վարկային կազմակերպություններից, գրավատներից, խաղատներից, զենքի առևտրով զբաղվող կազմակերպություններից, դեղատներից, առևտրի օբյեկտներից և առևտրի իրացման վայրերից, հանրային սննդի օբյեկտներից, սահմանափակման ենթակա ծառայության օբյեկտներից, ուսումնական հաստատություններից, էլեկտրոնային համակարգերի միջոցով (նկարահանող համակարգերով) հսկվող ավտոկայանատեղեր ունեցող ավտոկայանատեղի գործունեությունը կազմակերպող մարմնից, ավտոմոբիլային տրանսպորտի բնագավառի կառավարում իրականացնող լիազոր մարմնից պահանջելու և ստանալու տեսագրություններ, ունենալ հասանելիություն դրանց տարածքում տեղադրված տեսահսկման համակարգերին ամենօրյա 24-ժամյա իրական ժամանակի ռեժիմով: Տեսահսկման համակարգերի տեխնիկական բնութագիրը և օգտագործման կարգը սահմանվում են ՀՀ կառավարության որոշմամբ։ Սույն մասում նշված կազմակերպություններից պահանջվող տեսահսկման համակարգերի հասանելիությունը պետք է ներառի՝ 

ա․ տեսահսկման համակարգին ադմինիստրատիվ օգտվողի հնարավորություն,

բ․ առցանց ռեժիմով տեսախցիկների կենդանի (LIVE) տեսանյութի դիտման
հնարավորություն,

գ․ առցանց ռեժիմով տեսախցիկների կենդանի (LIVE) տեսանյութի հոսքի (stream) ստացման և պահպանման հնարավորություն,

դ․ առցանց ռեժիմով տեսանկարահանող սարքից տեսախցիկների տեսանյութի դիտման հնարավորություն,

ե․ առցանց ռեժիմով տեսանկարահանող սարքից տեսախցիկների տեսանյութի
բեռնման, արտահանման հնարավորություն կատարվող

զ․ առցանց ռեժիմով տեսանկարահանվող գործողությունների՝ լոգավորման շտեմարանների հասանելիության և դիտման սարքի հետ հնարավորություն:

««Ավտոմոբիլային տրանսպորտի մասին» օրենքում լրացում կատարելու մասին» օրենքի նախագծով առաջարկվում է «Ավտոմոբիլային տրանսպորտի մասին» օրենքում կատարել լրացում՝ նախատեսելով, որ ուղևորների կանոնավոր ուղևորափոխադրում իրականացնող այն ավտոբուսների և միկրոավտոբուսների, որոնցում տեսահսկման սարքերով կահավորումը նախատեսված է տվյալ տրանսպորտային միջոցի գործարանային տեխնիկական բնութագրով, ուղեսրահները պետք է ապահովված լինեն անընդմեջ և բարձր որակի տեսագրություն իրականացնող տեսահսկման համակարգերով՝ օրվա մութ ժամերին նկարահանելու և տեսագրությունն առնվազն 15 օր պահպանելու հնարավորությամբ: Տեսահսկման համակարգերի պարտադիր կահավորումը պետք է իրականացվի այնպես, որ հնարավորություն ունենան տեսահսկելու ավտոբուսի կամ միկրոավտոբուսի ուղեսրահը և ավտոբուսի կամ միկրոավտոբուսի դիմացի հատվածն ամբողջությամբ: Պետք է ապահովվի ՀՀ ոստիկանության «Ոստիկանության տեսալուսանկարահանող էլեկտրոնային համակարգերի կառավարման կենտրոն» ՊՈԱԿ-ին ամենօրյա 24-ժամյա իրական ժամանակի ռեժիմով հասանելիության տրամադրումը նշված պարտադիր տեսահսկման համակարգերին։ Ավտոբուսի կամ միկրոավտոբուսի ուղեսրահում պետք է փակցված լինի «Ուղեսրահը տեսագրվում է Հայաստանի Հանրապետության ներքին գործերի նախարարության կողմից» բովանդակությամբ հայտարարություն: Պարտադիր տեսահսկման համակարգերի տեխնիկական բնութագիրը և օգտագործման կարգը սահմանվում են ՀՀ կառավարության որոշմամբ։

«Ավտոտրանսպորտային միջոցների կայանատեղերի տեղական վճարի և վարչական վարույթի առանձնահատկությունների մասին» օրենքում լրացում կատարելու մասին» օրենքի նախագծով առաջարկվում է «Ավտոտրանսպորտային միջոցների կայանատեղերի տեղական վճարի և վարչական վարույթի առանձնահատկությունների մասին» օրենքում կատարել լրացում՝ նախատեսելով, որ Էլեկտրոնային համակարգերի միջոցով (նկարահանող համակարգերով) հսկվող ավտոկայանատեղեր ունեցող ավտոկայանատեղի գործունեությունը կազմակերպող մարմինը պարտավոր է իր էլեկտրոնային համակարգերին առցանց ռեժիմով (իրական ժամանակում) հետևելու և դրանց արխիվային տեսագրություններից օգտվելու ամբողջական հասանելիություն տրամադրել Հայաստանի Հանրապետության ոստիկանությանը:

Ներկայացված Նախագծերի փաթեթով առաջարկվում է նաև վարչական պատասխանատվություն սահմանել տարածքը տեսահսկման համակարգերով ապահովելու պարտադիր պահանջը խախտելու համար, եթե դա չի առաջացրել «Լիցենզավորման մասին» օրենքով սահմանված պատասխանատվություն, ինչպես նաև վարչական պատասխանատվություն սահմանել տեսահսկման համակարգերով տեսագրված նյութերը ոստիկանությանը չտրամադրելու, հասանելությանը խոչընդոտելու համար:

Նախագծերի փաթեթին կից հիմնավորմամբ (այսուհետ՝ Հիմնավորում) նշվում է, որ «(...) միջազգային փորձի ուսումնասիրությունը փաստում է, որ մի շարք երկրներում ոստիկանության աշխատանքի արդյունավետության բարձրացման նպատակով հանրային տարածքները հարստացվել են բազմաթիվ տեսանկարահանող սարքերով կամ մասնավոր գործունեություն իրականացնող տնտեսվարողների հետ ձեռք են բերվել համաձայնություններ՝ իրենց պատկանող տեսագրող համակարգերին հասարակական անվտանգության ապահովման նպատակով ոստիկանությանը հասանելիություն տրամադրելու մասին։ Այդպիսի երկրների թվում են Մեծ Բրիտանիան, Չինաստանը, Հնդկաստանը, Հարավային Կորեան, ԱՄՆ մի շարք նահանգներ, Սինգապուրը և այլն։ Սովորաբար տեսանկարահանման և տեսահսկման հնարավորությունները համամասնորեն բաժանված չեն լինում երկրի ամբողջ տարածքով, այլ առավել կենտրոնացված են լինում քաղաքային տարածքներում և հանրային կարևոր նշանակություն ունեցող վայրերում։ Սույն նախագծերի փաթեթով նույնպես առաջարկվում է տեսահսկման և տեսագրության պահպանման պարտադիր պահանջ նախատեսել միայն  տնտեսվարողների որոշակի սահմանափակ շրջանակի համար (դեղատներ, խաղատներ, բանկեր և այլն)՝ ելնելով Ոստիկանության գործունեության համար առաջնահերթ հանդիսացող տարածքների անվտանգության մակարդակի բարձրացման անհրաժեշտությունից։ 

Ներկայացված կարգավորումների անհրաժեշտությունը պայմանավորված է նաև այն հնարավորություններով, որոնք կստեղծվեն ճանապարհային երթևեկության անվտանգության ապահովման համար, ինչպես նաև ուսումնասիրելու և վերլուծելու համար այն հանգամանքները և պատճառները, որոնք նպաստում են ճանապարհային երթևեկության անվտանգության կանոնների խախտմանը և տարբեր բնույթի վթարներին։ 

Երևան քաղաքում տեղի ունեցած հանցագործությունների բացահայտման ժամանակ շատ հաճախ Ոստիկանությունն օգտվում է ավտոկայանատեղերը հսկող տեսախցիկներից։ Այդ տեսախցիկների տեսագրություններին հետևելու համար ամեն անգամ անհրաժեշտ է լինում համակարգը սպասարկող ընկերության աշխատակիցների թույլտվությունն ու ներկայությունը, որը բարդացնում է գործընթացը՝ հանգեցնելով ժամանակի կորստի, ինչն անհնարին է դարձնում «տաք հետքերով» գործի բացահայտումը։ Խնդիրն առավել ընդգծվում է գիշերային ժամերին կամ ոչ աշխատանքնային օրերին տեղի ունեցած հանցագործությունների դեպքում, երբ տեսախցիկները դիտելու համար ոստիկանները ստիպված են լինում սպասել աշխատանքային օրերին և ժամերին։(...)

(...) Նախագծերի ընդունման արդյունքում Ոստիկանությունը կստանա հնարավորություն առավել արդյունավետ կատարելու իր գործառույթները հասարակական կարգի և անվտանգության պահպանության, հանցագործությունների և այլ իրավախախտումների կանխման և բացահայտման ոլորտում, ինչպես նաև կընդլայնվի Ոստիկանության փոխհամագործակցությունը մասնավոր տնտեսվարող սուբյեկտների հետ։ (...)»:

Վերոգրյալ կարգավորումների բովանդակային վերլուծությունից պարզ է դառնում, որ Հայաստանի Հանրապետության ոստիկանության գործառույթների արդյունավետ իրականացումն ապահովելու նպատակով Նախագծերի փաթեթով առաջարկվում է նախատեսել տեսահսկման համակարգերի պարտադիր ներդրման պահանջ և դրանց հասանելիություն՝ ՀՀ ոստիկանությանը: Ընդ որում, հիշյալ տեսահսկման համակարգերի տեխնիկական բնութագիրը նախատեսվում է սահմանել ՀՀ կառավարության որոշմամբ: 
Նախագծերի փաթեթին կից ներկայացված հիմնավորումից պարզ է դառնում, որ Նախագծերի ընդունման դեպքում ՀՀ պետական բյուջեի եկամուտների և ծախսերի մասով փոփոխություններ չեն առաջանալու, այսինքն՝ Նախագծերի փաթեթով նախատեսվում է ՀՀ կառավարության կողմից սահմանվող տեխնիկական բնութագրին, չափորոշիչներին համապատասխան տեսահսկման համակարգերի ներդրման համար ֆինանսական լուրջ պարտավորություներ նախատեսել համապատասխան սուբյեկտների, այդ թվում համայնքի՝ տեղական ինքնակառավարման մարմինների, համայնքային ենթակայության կազմակերպությունների համար: 

Այս առումով հայտնում ենք, որ՝ ՀՀ Սահմանադրության 179-րդ հոդվածում ամրագրված կարգավորման համաձայն՝ տեղական ինքնակառավարումը տեղական ինքնակառավարման մարմինների իրավունքն ու կարողությունն է՝ համայնքի բնակիչների շահերից ելնելով, Սահմանադրությանը և օրենքներին համապատասխան, սեփական պատասխանատվությամբ լուծելու համայնքային նշանակության հանրային հարցերը:

«Կառավարության կառուցվածքի և գործունեության մասին» օրենքի հավելվածի 6.1-րդ կետում ամրագրված կարգավորման համաձայն՝ ներքին գործերի նախարարությունը մշակում և իրականացնում է հասարակական կարգի և հասարակական անվտանգության պահպանության, մարդու անվտանգության, սեփականության բոլոր ձևերի հավասար պաշտպանության, հանցանքների և վարչական իրավախախտումների նախականխման, կանխման, հայտնաբերման, խափանման և բացահայտման, հետախուզվող անձանց և տրանսպորտային միջոցների հայտնաբերման, ճանապարհային երթևեկության անվտանգության և տրանսպորտային միջոցների շահագործման կանոնների պահպանման ապահովման ոլորտում Հայաստանի Հանրապետության կառավարության քաղաքականությունը:

«Ոստիկանության մասին» օրենքի 2-րդ հոդվածի համաձայն՝ ոստիկանության խնդիրներն են օրենքին համապատասխան ապահովել`

1) մարդու անվտանգությունը` սույն օրենքով նախատեսված դեպքերում.

2) հանցագործությունների ու վարչական իրավախախտումների նախականխումը, կանխումը և խափանումը.

3) հանցագործությունների հայտնաբերումը և բացահայտումը.

3.1) Հայաստանի Հանրապետության քրեական դատավարության օրենսգրքով նախատեսված դեպքերում և կարգով հետաքննության կատարումը.

3.2) օրենքով նախատեսված դեպքերում և կարգով ապացուցողական և վարութային այլ գործողությունների կատարմանն օժանդակությունը.

4) հասարակական կարգի պահպանությունը և հասարակական անվտանգությունը.

4.1) ճանապարհային երթևեկության անվտանգությունը.

5) սեփականության բոլոր ձևերի հավասար պաշտպանությունը.

6) սույն օրենքով նախատեսված սահմաններում ֆիզիկական և իրավաբանական անձանց իրենց իրավունքներն ու օրինական շահերը պաշտպանելիս օժանդակությունը:

«Ոստիկանության մասին» օրենքի 22-րդ հոդվածի 1-ին մասի համաձայն՝  Հանցագործությունները կանխելիս կամ բացահայտելիս, հասարակական կարգի պահպանությունը (այդ թվում` ճանապարհային երթևեկության անվտանգությունը) ապահովելիս ոստիկանությունը կարող է հանրային վայրերում օգտագործել անշարժ տեսանկարահանող կամ լուսանկարահանող տեխնիկական միջոցներ: Հանրային վայրերում տեխնիկական միջոցներով վերահսկողություն իրականացնելիս այդ մասին հրապարակվում է նախազգուշացում: Սույն մասով նախատեսված նախազգուշացումը կատարվում է վերահսկողության մասին տեսանելի վայրերում ցուցանակներ տեղադրելու և տեխնիկական միջոցներով վերահսկվող փողոցների հասցեները կամ վերահսկվող տարածքների նկարագրերը ոստիկանության պաշտոնական կայքէջում հրապարակելու միջոցով: Հանրային վայրերում անշարժ տեսանկարահանող կամ լուսանկարահանող տեխնիկական միջոցները տեղադրվում են ոստիկանության համապատասխան տարածքային մարմնի ղեկավարի կամ ճանապարհային ոստիկանության պետի լիազորած իրավասու ստորաբաժանման ղեկավարի որոշմամբ` հաշվի առնելով տվյալ տարածքում կատարվող հանցագործությունների և հասարակական կարգի խախտումների կանխարգելման անհրաժեշտությունը` համաձայնեցնելով համապատասխան համայնքի ղեկավարի հետ: Մասնավոր սեփականություն հանդիսացող հանրային վայրերում անշարժ տեսանկարահանող կամ լուսանկարահանող տեխնիկական միջոցները տեղադրվում, կամ սեփականատիրոջ տեխնիկական միջոցներին ոստիկանության համար հասանելիությունն ապահովվում է սեփականատիրոջ համաձայնությամբ` նրա հետ կնքված պայմանագրով:

Տվյալ պարագայում նկատի ունենալով վերոգրյալը՝ հայտնում ենք, որ «Ոստիկանության մասին» օրենքով և ոստիկանության լիազորությունները սահմանող այլ իրավական ակտերով հանցագործությունների կանխման կամ բացահայտման, հասարակական կարգի պահպանության (այդ թվում` ճանապարհային երթևեկության անվտանգությունը) ապահովման պարտականությունը վերապահված է Հայաստանի Հանրապետության Ոստիկանությանը, ավելին՝ ոստիկանության լիազորությունների արդյունավետ իրականացման նպատակով հանրային վայրերում և մասնավոր սեփականություն հանդիսացող տարածքներում հանցագործությունների կանխման, բացահայտման նպատակով անշարժ տեսանկարահանող կամ լուսանկարահանող տեխնիկական միջոցների տեղադրման և դրանց հասանելիության վերաբերյալ կարգը նախատեսված է «Ոստիկանության մասին» գործող օրենքով, իսկ Նախագծով առաջարկվող կարգավորումները հակասում են դրանց:

Տվյալ պարագայում նկատի ունենալով նշվածը և այն հանգամանքը, որ Նախագծերի փաթեթով առաջարկվող իրավակարգավորումները ոչ իրավաչափ են, ֆինանսական հավելյալ պարտավորություններ են նախատեսում՝ հայտնում ենք, որ Նախագծերի փաթեթով առաջարկվող կարգավորումները խնրահարույց են և ընդունելի չեն: 

Հայտնում ենք նաև, որ Նախագծերի փաթեթը խնդրահարույց է ՀՀ օրենսդրությամբ նախատեսված կարգավորումների տեսանկյունից և հակասում է գործող օրենսդրությանը: Մասնավորապես, «Առևտրի և ծառայությունների մասին» օրենքում լրացումներ կատարելու մասին» օրենքի նախագծով առաջարկվում է լրացումներ կատարել և տեսանկարահանման համակարգերի պարտադիր պահանջ նախատեսել   առևտրի    օբյեկտների,  առևտրի   իրականացման   վայրերի,   հանրային սննդի օբյեկտների, սահմանափակման ենթակա ծառայության օբյեկտների համար:

«Առևտրի և ծառայությունների մասին» օրենքի 17-րդ հոդվածի 1-ին մասի համաձայն՝ Առևտրի և ծառայությունների ոլորտում նույն օրենքի պահանջների կատարման նկատմամբ հսկողությունը, բացառությամբ 3.1-րդ հոդվածի, 4-րդ հոդվածի 1-ին և 6-րդ մասերի, 5-րդ հոդվածի 1-ին մասի, 4-րդ մասի «դ» կետի և 5-րդ մասի, 6-րդ հոդվածի 1-ին մասի «բ» և «գ» կետերի, 2-րդ մասի, 7-րդ հոդվածի 1-ին մասի «գ», «դ», «ե», «զ» և «է» կետերի, 3-րդ մասի, 9-րդ հոդվածի 3-րդ մասի և 15-րդ մասի «գ» կետի, 11-րդ հոդվածի 2-րդ և 8-րդ մասերի, 12-րդ հոդվածի 4-րդ մասի, 14-րդ հոդվածի 1-ին և 4-րդ մասերի, 15-րդ հոդվածի 4-րդ մասի, 4.3-րդ գլխի, իրականացնում են տեղական ինքնակառավարման մարմինները:

Այս առումով նկատի ունենալով «Առևտրի և ծառայությունների մասին» օրենքի նախագծով առաջարկվող լրացումները՝ հայտնում ենք, որ տեսանկարահանման համակարգերի պարտադիր տեղադրման պահանջի կատարման նկատմամբ հսկողություն իրականացնելը դուրս է տեղական ինքնակառավարման մարմինների լիազորություններից:

Հաշվի առնելով վերոգրյալը՝ հայտնում ենք, որ Նախագծերի փաթեթում առկա հակասությունների և առաջարկվող կարգավորումների՝ գործող օրենսդրությանը համապատասխանության վերաբերյալ դիրքորոշում կներկայացվի սույն գրությամբ բարձրացված հարցերի պարզաբանումից հետո: 
	Ընդունվել է

	8.   Երևանի քաղաքապետարան
	19․08․2024

	
	01/27427-24

	· Հասարակական տրանսպորտում տեղադրված տեսախցիկների տեսանյութը պահպանվում է տրանսպորտում տեղադրված կրիչների վրա, որոնց հեռահար հասանելիություն այս պահին առկա չէ, և տեսանյութի դիտումն իրականացվում է ավտոբուսի մեջ տեղադրված կրիչը ֆիզիկապես հանելու միջոցով:
	Ընդունվել է ի գիտություն

Նախագծով նախատեսվում է ոստիկանությանը հասանելիություն տրամադրել միայն կանոնավոր ուղևորափոխադրումներ իրականացնող այն ավտոբուսներում և միկրոավտոբուսներում տեղադրված տեսանկարահանող սարքերին, որոնցում տեսահսկման սարքերով կահավորումը նախատեսված է տվյալ տրանսպորտային միջոցի գործարանային տեխնիկական բնութագրով։ Միաժամանակ օրենքի 2-րդ հոդվածի 3-րդ մասի համաձայն՝ օպերատորները պարտավոր են օրենքն ուժի մեջ մտնելուց հետո մեկ տարվա ընթացքում ապահովել Հայաստանի Հանրապետության ներքին գործերի նախարարությանը հասանելիության տրամադրումը սույն օրենքի 1-ին մասում նշված ավտոբուսների կամ միկրոավտոբուսների ուղեսրահներում տեղադրված տեսանկարահանող սարքերին։

	· Վճարովի ավտոկայանատեղիի համար ներդրված տեսահսկման համակարգում տեսանյութի հավաքագրումը և պահպանումն իրականացվում է կենտրոնացված սերվերային համակարգերի միջոցով, որոնք ներդրվել են 2013 թվականին և իրենց հզորություններով ունեն սահմանափակ հնարավորություններ, որոնք բավարարում են վճարովի ավտոկայանատեղիի նկատմամբ հսկողության իրականացմանը և նշված սերվերներին նոր միացումները բերում են վճարովի ավտոկայանատեղերի հիմնական գործունեության ապահովման անընդհատության խափանմանը:


Հաշվի առնելով վերոգրյալը՝ հ․43/6/16238-24 գրությամբ բարձրացված հարցի ապահովումը հնարավոր կլինի իրագործել նշված համակարգերի արդիականացման գործընթացների շրջանակներում։ 
	Ընդունվել է ի գիտություն։

	3.   Պետաիրավական նախարարական կոմիտեի 2024 թվականի ապրիլի 23-ի նիստի քննարկման արդյունքներով
	23․04․2024

	
	

	Առաջարկվում է նախագծերի փաթեթից հանել «Շահումով խաղերի, ինտերնետ շահումով խաղերի և խաղատների մասին» օրենքում լրացում կատարելու մասին» օրենքի նախագիծը, իսկ «Առևտրի և ծառայությունների մասին» օրենքում լրացումներ կատարելու մասին» օրենքի նախագծից հանել սահմանափակման ենթակա ծառայության օբյեկտների (կարաոկե, դիսկոտեկ, հեստապարային ակումբ, բաղնիք, շոգեբաղնիք, սաունա) վերաբերյալ կարգավորումները։
	Ընդունվել է 



ՀՀ ներքին գործերի նախարարություն
